
Harry Graham (Edmon O’Brien) é un comercial de San Francisco  que acode 
a unha cita canda a súa esposa (Jean Fontaine) para solicitar a adopción dun 
bebé. Ao realizárense as preceptivas investigacións sobre a parella, o señor 
Jordan, responsable da axencia de adopción, sospeita que o marido ten algo 
que ocultar. Logo descubrirá que está casado nos Ánxeles, onde ten un fillo con 
outra muller (Ida Lupino). Jordan asistirá estupefacto ao relato de Harry sobre 
como chegou á devandita situación: un relato fresco, áxil, de trasfondo complexo 
e inusual modernidade que afonda con impecable ritmo na moral americana.

MARTES 13.10.2020 / LITTLE JOE (JESSICA HAUSNER, 2019, AUSTRIA, VOSE)

MARTES 20.10.2020 / ZOMBI CHILD (BERTRAND BONELLO, 2019, FRANCIA, VOSE)

LUNS 26.10.2020 / SOIS BELLE ET TAIS-TOI (DELPHINE SEYRIG, 1981, FRANCIA, VOSG)

MARTES 27.10.2020 / SOBRE O INFINITO (ROY ANDERSSON, 2019, SUECIA, VOSE)



ELOXIO DA RESILIENCIA
O CINEMA DE IDA LUPINO

En 1934, unha moza actriz procedente de Londres arrastra a súa maleta por 
Hollywood, pletórica ante a inminente sinatura dun contrato coa Paramount. Ao 
fondo da equipaxe descansan as súas credenciais: Ida Lupino, quince anos, des-
cendente de intérpretes e antiga alumna da Real Academia de Arte Dramática. A 
canda elas figura ademais unha breve folla de servizos coma intérprete secundaria 
en cinco ou seis filmes británicos, ningún deles inmune ao esquecemento. En 
definitiva: quen poucos meses antes fóra lanzada coma a Jean Harlow inglesa é 
agora outra moza abríndose camiño na fábrica de soños, onde a competencia é 
dura e abundante.

Alí todo o seu capital son dous enormes ollos felinos coroando un corpo míni-
mo: un espazo en que a actriz é quen de conter e proxectar un rango ilimitado 
de emocións. De aspecto demasiado adulto coma para encaixar no mercado das 
estrelas xuvenís, logo será coñecida polas súas diferentes modulacións dun mesmo 
tipo de personaxe: son as recoñecibles mulleres-xunco, fráxiles ou desgastadas en 
aparencia, mais de núcleo duro e personalidade forte, que Lupino interpretará 
baixo a dirección de Raoul Walsh (O último refuxio, 1941), Archie Mayo (Moon-
tide, 1942) ou Jean Negulesco (O parador do camiño, 1948), xa baixo o control de 
20th Century Fox ou Warner Bros.

Capaz de facerlles sombra a Bogart ou Jean Gabin cada vez que comparten plano, 
a súa carreira consolídase rápido e o seu nome aumenta de tamaño nas marquesi-
ñas, mais as friccións coa industria non tardan en chegar. Inadaptable á disciplina 
dos grandes estudios, pouco disposta a aceptar proxectos en que non cre e reti-
cente a compartir cartel con homes aos que despreza, en 1947 rompe o seu actual 
contrato con Warner e decide establecerse coma actriz independente.

Ese mesmo ano a súa carreira bifúrcase. Continúa traballando coma intérprete 
en títulos de Nicholas Ray (A casa en sombra, 1951) ou Fritz Lang (Mentres Nova 
York dorme, 1956), forxándose unha estrela de tamaño medio que, anos despois, 
a levará a definirse coma a «Bette Davis dos pobres»: unha traballadora que lles 
insufla luz e dignidade aos papeis que rexeitan compañeiras de maior rango.

Detrás das escenas aprende ademais os mecanismos da escrita e a dirección. E 
un día, por azar, ocorre algo altamente improbable: convértese na única muller da 
súa época con autonomía para guionizar, producir e dirixir os seus propios filmes 
en Hollywood.

Nos anos corenta, o traballo das mulleres que contribuíran á fundación do cinema 
norteamericano permanecía xa oculto no soto da Historia, convenientemente re-
escrita a xeito de palimpsesto dende a beira masculina. A nova mirada impúxose 
e estendeuse con calafriante naturalidade: malia a demanda de guionistas e escri-
toras, cuxa impronta na industria da época merece un estudo á parte, a comezos 
dese decenio só a californiana Dorothy Arzer lograra consolidar unha carreira 
en Hollywood. Tralo seu retiro en 1943, e durante máis dun lustro, a realización 
feminina converteuse nun territorio completamente ermo. É neste contexto onde 
xorde The Filmakers (1948), a produtora independente que Ida Lupino funda 
xunta o seu marido, o guionista Collier Young, baixo cuxo amparo filmará o ciclo 
de seis filmes que constitúen o núcleo da súa obra coma realizadora.

Todo arranca cun ataque ao corazón. Ida ten dende hai tempo un guión entre 
mans: a historia dunha moza preñada dun fillo non desexado, que atopa un refu-
xio temporal nun centro de acollida para nais solteiras. Unha premisa argumental 
sinxela, inspirada nos seus recentes encontros con mulleres afroamericanas, asiáti-
cas e latinas en espazos moi similares aos que mostraría o filme. A rodaxe de Not 
Wanted (1949), o seu título definitivo, iníciase sen complicacións baixo a dirección 
do artesán Elmer Clifton, até que un infarto do realizador deixa o proxecto na 
corda frouxa durante varios días. Lupino decide entón tomar as rendas da filma-
ción, no que será o seu inopinado debut tralas cámaras. Malia a súa condición de 
obra feita a catro mans, e aínda que Lupino renunciará a figurar nos créditos, o 
filme anticipa xa algunhas constantes na súa filmografía posterior. A máis evi-
dente, o interese por abordar cuestións espiñentas para a época e o rexeitamento 
de facelo dende unha perspectiva sensacionalista, servirá de combustible moral 
para unha serie de títulos apuntalados pola súa economía narrativa, estilo audaz e 
verosimilitude realista.

A súa liberdade creativa foi posible grazas á súa actividade no circuíto da serie B 
e o que se deu en chamar o poverty row: un ecosistema de compañías indepen-
dentes que, con orzamentos exiguos, dedicábase á produción febril de filmes de 
xénero. Non obstante, para Lupino, esta independencia non foi un camiño de 
rosas: durante o seu periplo, The Filmakers tivo que batallar coa competencia des-
igual das majors, a actividade censora do chamado código Hays e unha irregular 
acollida crítica. Tanto os rigores do baixo orzamento coma a sombra do código 
de censura foron determinantes á hora de forxar a caligrafía concisa, cortante e 
imaxinativa da autora.

